
O‘ZBEKISTONNING “YASHIL 
IQTISODIY STRATEGIYASI” VA 
UNI AMALGA OSHIRISHNING 

ASOSIY YO‘NALISHLARI

Bekmirzayev Mirzoxid Adashaliyevich
Namangan muhandislik-texnologiya instituti dotsenti

Annotatsiya: Mamlakatimizning yangi rivojlanish bosqichida barcha sohalar kabi atrof-muhitni muhofaza qilish, tabiiy 
resurslardan oqilona foydalanish, ekologik muammolarning inson salomatligiga salbiy ta’sirining oldini olish borasida 
amalga oshirilayotgan ulkan ishlar barqaror rivojlanish kafolati bo‘lmoqda. “Yashil” iqtisodiyotga o‘tishning dolzarb ekani 
so‘nggi yillarda mavjud iqtisodiy tizimlarda ko‘plab inqirozlar ro‘y bergani bilan izohlanadi. O‘zbekistonda 2019–2030-yil-
larda “Yashil” iqtisodiyotga o‘tish kontsepsiyasi qator vazifalarni o‘z ichiga oladi. Jumladan, energiya samaradorligi 
ko‘rsatkichini ikki karra oshirish, qayta tiklanuvchi energiya manbalarini yanada rivojlantirish, ularning ulushini elektr 
energiyasini ishlab chiqarish umumiy hajmining yigirma besh foizidan ko‘prog‘iga yetkazish, aholi va iqtisodiyot tarmoqla-
rini zamonaviy, arzon va ishonchli energiya bilan ta’minlash ko‘zda tutilgan.

Kalit so‘zlar: atrof-muhit, tabiiy resurslar, ekologik muammolar, inson salomatligi, “Yashil” iqtisodiyot, energiya samara-
dorligi.
Abstract: At the new stage of development of our country, as in all sectors, the guarantee of sustainable development 
is the work on environmental protection, rational use of natural resources, prevention of the negative impact of envi-
ronmental problems on human health. The urgency of the transition to a “green economy” is explained by the fact that 
in recent years there have been many crises in the existing economic systems. The concept of transition to a “green 
economy” in Uzbekistan for 2019–2030 includes a number of tasks. In particular, it provides for doubling the energy effi-
ciency index, further development of renewable energy sources, bringing their share to more than twenty-five percent of 
the total electricity production, providing the population and sectors of the economy with modern, affordable and reliable 
energy.

Key words: environment, natural resources, environmental problems, human health, “green economy”, energy efficiency.
Аннотация: На новом этапе развития нашей страны, как и во всех отраслях, гарантией устойчивого развития 
является работа по охране окружающей среды, рациональному использованию природных ресурсов, предупреж-
дению негативного воздействия экологических проблем на здоровье человека. Актуальность перехода к “зеленой” 
экономике объясняется тем, что в последние годы в существующих экономических системах произошло множе-
ство кризисов. Концепция перехода к “зеленой экономике” в Узбекистане на 2019–2030 годы включает ряд задач. 
В частности, предусматривается удвоение показателя энергоэффективности, дальнейшее развитие возобнов-
ляемых источников энергии, доведение их доли до более чем двадцати пяти процентов от общего объема про-
изводства электроэнергии, обеспечение населения и отраслей экономики современной, доступной и надежной 
энергией.

Ключевые слова: окружающая среда, природные ресурсы, экологические проблемы, здоровье человека, “зеленая 
экономика”, энергоэффективность.

K I R I S H
Bugungi global ekologik muammolarning keskinlashuvi sharoitida jahon iqtisodiyotida “yashil taraqqiyot” 

tamoyillarini joriy etish obyektiv zaruriyatga aylandi. Yaqin kelajakda mamlakatda iqtisodiyotning barcha tar-
moqlarida ekologik toza va resurs tejamkor texnologiyalarni joriy etish, qayta tiklanuvchi, samarali energiya 
manbalaridan keng foydalanish ko‘zda tutilgan. “Yashil” iqtisodiyotning muhim komponenti qayta tiklanadigan 
energiya manbalarini yaratish va foydalanish hisoblanadi. 

Yashil iqtisodiyot iqtisodiy fanlarning bir yo‘nalishi sifatida o‘tgan asrning oxirlarida paydo bo‘ldi. Mazkur 
iqtisodiyot tabiiy muhitning tarkibiy qismi bo‘lib, uning bir yo‘nalishi hisoblanadi. “Yashil” iqtisodiyot tushunchasi 
iqtisodiy fanlar va falsafaning ko‘plab boshqa sohalaridagi g‘oyalarni o‘z ichiga oladigan tabiat va jamiyat bilan 

bog‘liq ekologik iqtisodiyot, atrof-muhit va tabiiy resurslar iqtisodiyoti, resurslarga asoslangan iqtisodiyot, aholi-
ning rivojlanishi, feminizm iqtisodiyoti kabi yashil siyosat bilan bog‘liq iqtisodiyotni o‘z ichiga oladi. 

M A V Z U G A  O I D  A D A B I Y O T L A R  S H A R H I
Butun dunyoda iqlim o‘zgarishlari bilan bog‘liq muammoli vaziyatlar mamlakatimizda amalga oshirilayotgan 

iqtisodiy islohotlarning samaradorligiga o‘zining salbiy ta’sirini ko‘rsatadi. Ekologik muammolar, tabiiy kapi-
talning tugab borishi, chuchuk suv, oziq-ovqat, energiya manbaalarining yetishmovchiligi, qashshoqlikning 
kengayishi “jigar rang” iqtisodiyotning asosiy salbiy oqibatlari hisoblanadi.

Jumladan, xorijiy olimlar Y. Lyaskovskaya va K. Grigorevalar “Yashil” iqtisodiyotga o‘tish jarayonini, 
“barqaror rivojlanish”, inklyuziv rivojlanish”, “yashil” va “jigar” rang iqtisodiyot modellarini ko‘rib chiqishgan.

“Yashil” iqtisodiyot bo‘yicha bir qator rivojlangan Germaniya, Fransiya, Italiya, Gollandiya, Yaponiya va 
Xitoy kabi davlatlarning xalqaro tajribalari tahliliga ko‘ra, ushbu rivojlangan davlatlarda ham uzoq yillarga 
mo‘ljallangan aylanma iqtisodiyotga to‘liq o‘tish bo‘yicha ulkan loyihalar, chora-tadbirlar, “Yashil” iqtisodiyotni 
yaratish bo‘yicha normativ-huquqiy hujjatlarning qabul qilinishi, chiqindilarni qayta ishlash va utilizatsiya qilish, 
davlat investisiya fondlarining tashkil etilishi, atrof-muhitni boshqarish va bu borada bir qator ishlarning jadallik 
bilan olib borilayotganini ko‘rishimiz mumkin. 

O‘zbek olimlaridan B. B. Shoyqulovning ilmiy ishlarida “Yashil” iqtisodiyot, “Yashil taraqqiyot”, “Yashil 
makon”, “Yashil texnologiyalar” kabi tushunchalarning mazmun-mohiyati ochib berilgan. 

M A V Z U N I N G  M E T O D O L O G I YA S I
Tadqiqotda O‘zbekistonda “Yashil” iqtisodiyotga o‘tish, “Yashil makon” dasturlarini amalga oshirish, “Yashil 

iqtisodiy strategiya”ni amalga oshirishning asosiy yo‘nalishlarini belgilash, barqaror rivojlanish va unga ta’sir 
etuvchi omillarni aniqlashga e’tibor qaratilgan.

Mamlakatimizda “Yashil” iqtisodiyotga oid bir nechta me’yoriy-huquqiy hujjatlarning qabul qilinishi, “Yashil 
makon” umummilliy loyihasi doirasida amalga oshirilayotgan ishlar, “Yashil” iqtisodiyot bo‘yicha innovatsiya, 
raqamlashtirish va axborot texnologiyalari sohasida hamkorlik aloqalarining yo‘lga qo‘yilishi, bu borada ilm-
iy-tadqiqot ishlari ko‘lamining kengayib borayotganligi alohida ahamiyatga ega. 

T A H L I L  V A  N A T I J A D O R L I K
Yashil iqtisodiyot bu iqtisodiy tizim bo‘lib, uning asosiy maqsadi sayyoramizning ekologiyasi va uni saqlab 

qolish bilan birga iqtisodiyotning barcha sohalarini rivojlantirishga qaratilgan. Shunday qilib, “Yashil” iqtisodiyot 
deganda, inson hayoti va sog‘lig‘i uchun zarur bo‘lgan resurslarni, atrof-muhit va ekologiyani bir butun holda 
saqlab qolib ishlab chiqarish va xizmat ko‘rsatish sohalari bilan bog‘liq iqtisodiyotni yanada rivojlantirishni 
amalga oshirishga asoslangan iqtisodiy faoliyatning yangi yo‘nalishi tushuniladi.

Tadqiqotlardan ma’lum bo‘lishicha, O‘zbekiston uglevodorod energiyasi – neft, gaz, ko‘mirdan foydalanish 
hisobiga har yili yalpi ichki mahsulotning kamida 4,5 foizini yo‘qotmoqda. Qolaversa, mamlakatdagi energiya 
ishlab chiqaruvchi quvvatlarning qariyb yarmi eskirgan. Ularni tiklash yoki modernizatsiya qilish katta mablag‘ 
talab qiladi. Buning o‘rniga ham iqtisodiy, ham ekologik jihatdan samarali hisoblangan “yashil energetika”ga 
o‘tish ming barobar afzal. Albatta, “Yashil” iqtisodiyot faqat energetika sohasini isloh qilishdan iborat emas. 
Uning ichiga toza ichimlik suvi muammolari, oziq-ovqat xavfsizligi, qishloq xo‘jaligidagi innovatsiyalar, barqaror 
shaharlar, chiqindilarni oqilona boshqarish, o‘rmon hududlarini kengaytirish, cho‘llanishni qisqartirish kabi ko‘p 
qirrali va keng tarmoqli chora-tadbirlar kiradi.

Yana bir muhim jihati shundaki, “Yashil” iqtisodiyotdan davlat yoki biznes subyektlari emas, balki, eng 
avvalo, oddiy odamlar foyda ko‘radi. Bu uning ijtimoiy ahamiyatini anglatadi. Jahon tajribasidan ma’lum 
bo‘lishicha, iqtisodiyotning turli tarmoqlarida “yashil texnologiyalar”ni joriy etish aholining yashash sifatiga 
ijobiy ta’sir ko‘rsatadi. Buning natijasida shaharlardagi hayot qulaylashadi, bolalar o‘limi qisqaradi, o‘rtacha umr 
ko‘rish davomiyligi uzayadi va hokazo. 

“Yashil” iqtisodiyotga o‘tish jarayonida O‘zbekistonda ham bir qator ichki va tashqi muammolar yuzaga 
kelishi mumkin. Bu muammolarga tayyor turish va o‘z vaqtida bartaraf etish uchun ham O‘zbekiston Respub-
likasi Prezidentining 2019-yil 4-oktyabrdagi PQ–4477-sonli qarori bilan “2019–2030-yillar davrida O‘zbekiston 
Respublikasining “Yashil” iqtisodiyotga o‘tish strategiyasi” qabul qilindi.

“Yashil” iqtisodiyotga o‘tish jarayonidagi muammolar quyidagilardan iborat bo‘lishi mumkin:

1. Qonun hujjatlarini takomillashtirish hamda yangi bozor subyektlari o‘rtasidagi munosabatlarni 
muvofiqlashtirib borish;

2. “Yashil” iqtisodiyotga o‘tishda davlat qaysi moliyaviy instrumentlardan foydalanmoqchi ekanini aniqlab 
olish;

3. “Yashil texnologiyalar”ni qo‘llashda banklar tomonidan BMT Barqaror rivojlanish maqsadlari bilan 
bog‘liq biznes-loyihalarga alohida e’tibor qaratish;

4. “Yashil” iqtisodiyotga o‘tishda asosiy rol o‘ynaydigan iqtisodiyot tarmoqlarini belgilab olish;

5. Yaqin istiqbolda “yashil taraqqiyot”ning intellektual kuchi hisoblangan malakali kadrlar yetishmovchiligi 
muammosini hal etish;

6. “Yashil” iqtisodiyotga tezroq va nisbatan og‘riqsiz o‘tish uchun ilm-fan va innovatsiyalarni jadal rivojlan-
tirish zarur. 

X U L O S A  V A  T A K L I F L A R
Yuqoridagi muammolarni hal etish uchun quyidagi chora-tadbirlarni amalga oshirish lozim:

1. Aholining ehtiyojlarini qondirib, ularning farovonligi, yashash darajasi va turmush sifatini oshirish uchun 
moddiy ne’matlarni yaratishni barqaror ravishda ekologiya va atrof-muhitga zarar yetkazmasdan ko‘pay-
tirib borish lozim.

2. Ishlab chiqarish va iqtisodiyotni rivojlantirish uchun energiya resurslari kerak bo‘lishini inobatga olgan 
holda, bu resurslarni qayta tiklanadigan energiya manbalari hisobidan ko‘paytirish, jamoat transportini 
ham elektr quvvati bilan yuradiganlariga almashtirish, energiyani tejaydigan binolarni barpo qilish kabi 
yo‘nalishlardagi ishlarni jadallashtirish lozim.

3. Atrof-muhitga zararli gazlarni chiqarmaydigan, atrof-muhitni asraydigan, ekologik toza texnologiyalarni 
yaratish va joriy etish orqali ekologik toza mahsulotlarni yetishtirish masalasiga ham alohida ahamiyat 
berish lozim. 

4. Tabiatdagi barcha resurslar cheklangan bir paytda inson ehtiyojlari cheksizligini inobatga olib, ularning 
muvofiqligini ta’minlash maqsadida ishlab chiqarishni kengaytirishni tabiiy resurslarni kamaytirmasdan 
amalga oshirish choralarini ko‘rish zarur. 

5. Aholining doimiy o‘sib borayotgan ehtiyojlarini qondirish uchun qancha ishlab chiqarish, qanday ishlab 
chiqarish, kimga ishlab chiqarish masalasiga atrof-muhitni asragan holda katta ahamiyat berish lozim.

Xulosa sifatida ta’kidlash lozimki, yashil iqtisodiyotda inson, tabiat va iqtisodiyotning bir-biri bilan uyg‘un 
va barqaror rivojlanishini ta’minlagan holda harakat qilish lozim bo‘ladi. Shu yo‘l bilan barqaror taraqqiyotga 
erishish bugungi global masalalardan biridir.

Foydalanilgan adabiyotlar ro‘yxati:
1. https://www.lex.uz 
2. https://www.uzanalytics.com//iqtisodi%D0%B5tG‘9449 
3. https://zarnews.uz//post//yashil-iqtisodiyot 
4. https://uzlidep.uz/news-of-party/11055 
5. B. B. Shoyqulov. “Yashil” iqtisodiyotdan “Yashil taraqqiyot” sari. “Yashil iqtisodiyot va taraqqiyot” ijtimoiy, iqtisodiy, siy-

osiy, ilmiy, ommabop jurnali. 2023 yil, 7-son. 12–16 betlar.

